
సీ. మును మున్ను కొన్నాళ్ళు మన మున్నయద్భుతం

బదివిప్పి చెప్పఁగా నలవిగాదు

తవిలి కొన్నిదినంబు లవల నభేదమై

మెలఁగితి మెడలేనిమేల్మి యెసఁగ

నంతట నీవు నే నని కొన్నివారమ్ము

లమరితి మిద్దఱ మగుచు వెలసి

యిప్పుడు ముగురమై యీనలుగురిలోన

విను కాఁపురము మూడువిధము లాయె

తే. నేమిటిసుఖంబు లిఁకమీఁద నేటిబ్రతుకు

లేటివఱదలఁ బోయె నీమాట లెల్ల

నూర కిటు రవ్వ లిడి సరివారు నవ్వ

వసుధపైఁ దారి నే నుండవలెనె శౌరి. 84


సీ. ఎనలేనిప్రేమ నీ వెపుడు వత్తువొ యంచుఁ

దలవాకి లిల్లుగా నిలిచియుంటి

రమణ నవ్వుచు నీవు రాఁ జూతునే యంచుఁ

బడఁతుల శకునంబు లడుగుచుంటి

ములు సోఁక కీవు రావలెఁ జేర న న్నంచుఁ

గులదేవతల నెల్లఁ గోరుకొంటి

నేరీతినైన నీ విటు రాకపోవంచు

నిలువని ప్రాణముల్ నిలుపుకొంటి

తే. మరునివెడవింటిపాల్పడి యెరుక గంటి

నిపుడు నిను గంటి నీమాట లెల్ల వింటి

విడుము మిఁకఁ దొంటిపోకలు నడువవంటి

దంటయిళయింటికే పొమ్ము తమ్మికంటి. 85


సీ. నీదుముద్దులగుమ్మ నీమోవి నొక్కితే

కటకటా నామది కందనేల

